
Тақризи

муассисаи пешбар ба диссертатсияи номзадии Асоева Бунафша 

Ҷумаевна дар мавзуи «Вижагиҳои луғавию сарфии «Зафарномаи 

хусравӣ» барои дарёфти дараҷаи илмии номзади илми филология аз 

рӯйи ихтисоси 10.02.01 - Забони тоҷикй. - Душанбе, 2023. - 159 с.

Мутобиқати муҳтавои диссертатсия ба ихтисос ё соҳаи илм. 

Диссертатсияи Асоева Бунафша Ҷумаевна дар мавзуи «Вижагиҳои луғавию 

сарфии «Зафарномаи хусравӣ» ба банди 5-уми бахши «Соҳаҳои таҳқиқот»- 

и шиносномаи ихтисоси 10.02.01. - Забони тоҷикӣ мутобиқат менамояд.

Ба риштаи таҳлил гирифтани вижагиҳои луғавй ва сарфиву наҳвии 

осори адабии забони адабиёти классикй барои таъйин намудани рушду 

инкишоф ва вазъи забони адабии тоҷикӣ дар як давраи муайяни таърихй 

мусоидат менамояд. Дар ин замина аз тарафи муҳаққиқон корҳои шоистаи 

таҳсини пзиёде ба дасти мутахассисон расидааст. Аз ҷумла, доир ба осори 

адабии нимаи дуюми асри XIX ва аввали асри XX аз тарафи муҳаққиқон 

Н.Маъсумй, С.Сабзаев, С.Ҳоҷиев ва дигарон таҳқиқоти мутааддиде рӯйи 

кор омадааст. Бо вуҷуди ин осори зиёди адабиву таърихие мавҷуданд, ки 

ниёз ба пажуҳишу омӯзиш доранд.

Диссертант Б. Асоева ҳамин зарурати мавҷударо эҳсос намуда, дар 

рисолаи номзадии худ, ки ба таҳқиқи хусусиятҳои лексикию сарфии 

«Зафарномаи хусравӣ» иртибот дорад, дар мавриди вазъи забони адабии 

тоҷикӣ дар марҳилаи охири таърихи забони адабии тоҷикӣ баҳс менамояд.

Саҳми шахсии довталаб дар ҳалли масъалаи илмӣ ё коркарди 

проблемаи илмй бо арзёбии аҳаммияти он. Сохтори умумии кор, 

мубрамӣ 

ва зарурати баргузории таҳқиқ, дараҷаи омӯзиши он, ҳадаф ва вазифаҳои 

асосии масоили таҳқиқшаванда, мавзуъ, масъалаҳо ва соҳаи таҳқиқот, 

навгониҳои таҳқиқ ва аҳаммияти назариявию амалии он, инчунин нуктаҳои 

асосии ба ҳимоя пешниҳодшаванда ва хулосаҳою натиҷагириҳои муаллиф 

саҳм ва нуқтаи назари ӯро нисбат ба мавзуи таҳқиқ инъикос мекунанд. 

Саҳми фардии муаллиф, ҳамчунин, дар омӯзиши назарияҳои олимони 

муосири ватанию хориҷӣ дар робита ба мавзуи баҳси рисола, таҳлилу 

таҷзия ва муқоисаи онҳо, омода намудани мақолаю маърузаҳо доир ба 

мавзуи таҳқиқ зоҳир мегардад. Муносибати методологии муаллиф нисбат 

ба мавзуи мавриди таҳқиқ нишондиҳандаи саҳми шахсии ӯ дар омӯзиши 

мавзуъ буда, барои ҳалли илмии масъала замина фароҳам овардааст. 

Муаллиф дар таҳияи равиши илмии масъалаҳои дар рисола 

пешниҳоднамуда, корбурди усулҳои таҳқиқи таърихӣ-муқоисавии 

забоншиносӣ, методҳои умумиилмии мушоҳида ва муқоиса, назари 

объективӣ ба маводи забонй, омӯзиши диахронию синхронии таҳлили 

маводи гирдовардаро мавриди истифода қарор додааст.

Натиҷаҳои мушаххаси илмӣ, ки барои он ба довталаб додани 

дараҷаи илмии дархостшаванда мумкин аст. Диссертатсия, чунонки аз 

мутолиаи он бармеояд, аз феҳристи ихтисораҳо, муқаддима, се боб, хулоса 

ва феҳристи адабиёти мавриди истифодаи муҳаққиқ қароргирифта иборат 

аст.

Муаллиф дар муқаддимаи диссертатсия (с.4-15) оид ба муҳиммии 

мавзуи рисола, сатҳи баррасии он, навгониҳо, аҳаммияти назариву амалӣ, 

усулҳои таҳқиқ ва м. инҳо андешаронӣ намуда ишора кардааст, ки рисолаи 

мазкур дар заминаи маводи “Зафарномаи хусравӣ” сурат гирифтааст.

Боби якум - «Ҷойгоҳи унсурҳои луғавӣ дар «Зарфаномаи хусравӣ» (с. 

16-64) фарогири панҷ фасл буда, дар чунин бахшҳо муаллиф бо такя ба 

андешаронии муҳаққиқон доир ба вижагиҳои луғавии асари мавриди 

таҳқиқ, аз ҷумла мақоми муродифот, мутазод, ҷойномҳо ва навъҳои дигари 

воҳидҳои луғавии забон андешаронӣ менамояд.

Фасли якуми боби якум “Муродифот дар асар” номгузорӣ гардида, 

диссертант дар ин фикр аст, ки муродифот “аз воситаҳои асосии ҷаззоб ва 

пурра инъикос кардани ашёву ҳаводис ва воқеаҳои мухталиф ба ҳисоб” 

меравад (с.23). Дар “Зафарномаи хусравӣ” низ муаллиф аз ин навъи 

воҳидҳои луғавӣ фаровон суд ҷустааст. Чунончи, корбурди силсилаи 

муродифоти луғавии подшоҳ - амир - султон - малик - сарвар - ҳоким', 

таркибҳои муродифотии меҳру вафо, ҷавру ҷафо, фуцарову раоё ва ғ. дар 

асари мавриди таҳлил характернок мебошад.

Дар фасли мазкур диссертант ҳамчунин калимаҳоеро ба риштаи таҳлил 

гирифтааст, ки онҳо “таркибҳои синонимӣ нестанд, вале бо сабаби дар як 

таркиб зиёд истеъмол шуданашон хусусияти наздикмаъноӣ пайдо карда, як 

мафҳуми умумиро мефаҳмонанд” (с.31). Ба ин навъи муродифот диссертант 

таркибҳоеро мисли фитнаву фасод дохил менамояд.

Муаллиф дар фасли мавриди таҳлил ҳамчунин муродифоти асари 

“Зафарномаи хусравӣ”-ро ба навъи муродифоти услубӣ тасниф намуда, 

роҷеъ ба ин навъи муродифот, мисли офтоб- хуршед - меҳр ва ғ. баҳс 

менамояд ва ба хулосае мерасад, ки дар асар “нақши синонимҳо хеле 

барҷаста ба назар мерасад” (с.ЗЗ).

Ба андешаи муаллифи диссертатсия, вижагиҳои корбурди муродифот 

дар таърихномаи “Зафарномаи хусравӣ” аз инҳо иборат аст:

1) бархе аз муродифот дорои сарсилсила мебошанд; 2) калимаҳои 

муродифӣ баъзан ҷойи якдигарро иваз карда наметавонанд; 3) дар

“Зафарномаи хусравӣ” силсилаи муродифоте дучор мешаванд, ки муаллиф 

онҳоро дар як банди синтаксисӣ истифода намудааст; 4) дар асари мавриди 

омӯзиш калимаҳои ҳаммаъное дучор мешаванд, ки ҳаммаъно бошанд ҳам, 

ҳамвазн нестанд (ниг. с. 33-37).

Фасли дуюми рисолаи мавриди тақриз ба таҳлили мутазодҳои 

“Зафарномаи хусравӣ” ихтисос дошта, “Антонимҳои асар” номгузорӣ 

шудааст (с.37-52). Дар радифи муродифот мутазодҳо низ барои баёни 

аломату сифатҳои ба ҳам зидди ҳаёт истифода мешаванд. Табиист, ки 

муаллифи “Зафарномаи хусравй” дар баробари истифода аз муродифот аз 

ин гурӯҳи луғавии калимаҳо низ суд чустааст.

Дар заминаи маводи гирдоварда диссертант мутазодҳои асарро ба ду 

даста: 1) мутазоди луғавӣ; 2) мутазоди матнӣ тасниф намудааст.

Мушоҳида муаллифро ба хулосае овардааст, ки дар асари мавриди 

омӯзиш “аз нигоҳи микдор антонимҳо басо зиёд истифода гардидаанд” 

(с.38), ба мисли шикаст - галаба, фирӯзиасос - муфсидин, баландӣ - пастӣ 

ва ғ.

Мутазоди матнӣ берун аз матн зидмаъноии худро зоҳир накарда, танҳо 

“барои пурраву комил тасвир намудани ҳолат, вазъ ва ҳодисаҳои пешомада 

корбаст мегарданд” (с.47). Ба ин навъи мутазод муаллиф воҳидҳои луғавии 

зеринро мансуб медонад: як шаб -рӯзи дигар, ибтидо — интиҳо ва ғ.

Фасли сеюми боби якум ба таҳлилу омӯзиши ҷойномҳои ”3афарномаи 

хусравӣ” ихтисос дошта, “Ҷойномҳои асар ва шарҳи онҳо” унвонгузорй 

шудааст. Дар ин фасл диссертант ҷойномҳои асари мавриди омӯзишро, 

мисли Андиҷон, Самарҳанд, Насаф, Омуя, Истаравшан, Шаҳрисабз, Дизак 

ва ғ. ба риштаи таҳлил гирифтааст (ниг. с.52-58).

Фасли чоруми боби якум “Вожагони соҳаи ҳарбии асар” ном дошта 

(ниг. с.58-62), диссертант дар ин фасл истилоҳоти ҳарбии таърихномаи 

“Зафарномаи хусравй”-ро таҳқиқ намудааст. Дар ин фасл вожагоне мисли 

сипоҳ, лашкар, ҳосид, элчӣ, лашкаргоҳ, ӯрда ва ғ. таҳлил шудаанд.

Дар заминаи маводи мавҷуда диссертант ин навъи воҳидҳои луғавиро 

ба чанд даста тасниф намудааст, аз ҷумла 1) номи олоти ҷангӣ ва мансуб ба 

низомӣ; 2) номи амалиёти ҳарбӣ; 3) номи рутбаҳои ҳарбӣ; 4) номи либоси 

низомӣ ва ғ.

Ҳамзамон мутолиаи диссертастия собит менамояд, ки дар ин фасл 

истилоҳоти ҳарбӣ аз рӯйи сохт низ ба риштаи таҳлил омадаанд ва 

диссертант онҳоро ба калимаҳои сохта (лашкарӣ, парвоначӣ, бандагӣ, 

лашкаргоҳ...), калимаҳои мураккаб (зафарҳарин, зафарпаноҳ, сарҳаддор...) 

ва таркибҳо (ҷангу ҷидол, манзили шоҳона, лашкари царрор-?) ҷудо 

менамояд.

Фасли панҷуми боби якум ба омӯзиши этнонимҳо бахшида шуда, 

“Этнонимҳо дар асар” унвон дорад. Дар ин фасл этнонимҳои зерин, ки дар 

“Зафарномаи хусравӣ” дучор омадаанд, мисли ҷамоати хитоӣ, ҳипчоҳ, 

элотияи ҳароҳалпоқ ва ғ. таҳлил шудааст (ниг. с.62-63).

Дар охири боби якум муаллиф бардоштҳои худро дар чаҳор банд 

натиҷагирӣ менамояд (ниг. с.63-64).

Боби дуюм - «Воҳидҳои луғавиии асар аз рӯйи мансубияти забонӣ» (с. 

65-96) дорои чаҳор фасл буда, дар ин боб лексикаи аслӣ ва иқтибосии 

“Зафарномаи хусравӣ” ба риштаи таҳлил омадааст.

Фасли якуми боби дуюм “Вожаҳои аслии тоҷикӣ” унвон дошта, дар ин 

фасл муаллиф вожаҳои аслиро таҳқиқ менамояд. Диссертант ин навъи 

воҳидҳои луғавии забонро, ки дар таърихномаи “Зафарномаи хусравӣ” 

дучор омадаанд, ба зергурӯҳҳо, аз ҷумла 1) мафҳумҳои хешутаборӣ (падар, 

писар); 2) номи узвҳои бадан (сар, даст); 3) номи рустанӣ (дарахт, ниҳол); 

4) мафҳумҳои дигари ҳаётан муҳим (об, кӯҳ, абр); 5) сифатҳо (сафед, талх, 

тунд) ва ғ. дастабандӣ намуда, ба хулосае мерасад, ки “...дар асари мавриди 

баррасӣ қарор гирифта вожаҳои аслии тоҷикӣ мавқеи муҳим ишғол намуда, 

аз нигоҳи микдор хеле зиёданд...” (с.73).

Фасли дуюми боби дуюм ба омӯзиши вомвожаҳои арабӣ ихтисос дода 

шудааст. Аз нигоҳи диссертант, ин навъи вожаҳо низ дар асари 

“Зафарномаи хусравӣ” зиёд буда, онҳоро низ муҳаққиқ ба зербахшҳо, 

мисли 1) вомвожаҳои арабии ифодагари мафҳуми сиёсӣ-маъмурӣ (малик, 

султон, ҳаким, хон..ӯ, 2) вомвожаҳои арабии ифодагари мафҳуми динӣ 

(Қуръон, ҳадис, тафсир...); 3) вомвожаҳои арабии ифодагари мафҳуми 

ҳуқуқ (адл, инсоф, мушарраф) ва ғ. тасниф менамояд.

Дар фасли мавриди таҳлил ҳамчунин диссертант калимаҳои арабиеро, 

ки дар “Зафарномаи хусравй” дучор шудааст, аз рӯйи вазн гурӯҳбандӣ 

намудааст.

Дар фасли сеюми боби дуюм, ки “Вомвожаҳои туркӣ-ӯзбекӣ” унвон 

дорад, иқтибосоти туркӣ мавриди таҳлилу омӯзиш қарор гирифтааст. Дар 

ин фасл низ муаллиф ин навъи воҳидҳои луғавии забонро ба дастаҳое 

мисли 1) истилоҳоти давлатдорию маъмурӣ (рушбегӣ, тӯҳсабо); 2) 

истилоҳоти ҳарбӣ (рӯшун, юзбоши) ва ғ. тасниф намудааст.

Фасли чоруми боби дуюм калимаҳои русӣ-аврупоиро, ки дар 

“Зафарномаи хусравӣ” дучор омадаанд, ҳадафи омӯзиш қарор додааст. Аз 

рӯйи иттилои диссертант, дар асари мавриди омӯзиш ин навъи воҳидҳои 

луғавӣ зиёд нестанд ва дар доираи се вожа маҳдуд мешаванд (ниг. с.94).

Дар фароварди боб диссертант бардоштҳои худро аз омӯзиши боби 

дуюм дар се банд натиҷагирӣ менамояд.

Боби сеюм - «Баррасии вижагиҳои сарфии «Зафарномаи хусравй» (с. 

97-139) фарогири се фаслу чаҳор зерфасл мебошад.

Фасли якуми боби сеюм ба таҳқиқи вожаҳои сода ва рехтаи 

“Зафарномаи хусравй” ихтисос дорад. Муҳаққиқ ин навъ луғоти забонро аз 

рӯйи мансубият ба гурӯҳҳои луғавй-грамматикии калимаҳо ба исмҳо (ҷаҳд, 

ҳазрат.ф, сифатҳо (сагир, кабир...), шумораҳо (як, сад, ҳазор) ва ғ. тасниф 

кардааст.

Вожаҳои сохтаи таърихномаи “Зафарномаи хусравӣ” дар фасли дуюми 

боби сеюм мавриди омӯзиш қарор гирифтааст. Диссертант мақоми пешванд 

ва пасвандҳоро дар калимасозӣ дар алоҳидагӣ ба риштаи омӯзиш 

кашидааст.

Фасли сеюми боби сеюм калимаҳои мураккаби асари мавриди 

омӯзишро мавриди таҳқиқу таҳлил қарор додааст. Ба андешаи диссертант, 

“вожаҳои мураккаб теъдоди зиёдро фаро гирифтааст, ки ин ба ҳунарварии 

нависанда далолат мекунад” (с.122).

Калимаҳои ёвар дар фасли чоруми боби сеюм таҳлилу тадқиқ шудааст 

(с.138-139).

Баъди анҷоми боби сеюм низ диссертант хулосаи худро дар се банд 

ҷамъбаст мекунад.

Дар хулоса (с. 141-144) диссертант бардоштҳои худро аз таҳлилу 

муқоисаи анҷомдодааш дар 13 банд зикр кардааст.

Ҳамин тавр, Асоева Бунафша Ҷумаевна кулли мақсад ва нуктаҳои ба 

ҳимоя пешниҳодкардаашро ҳаллу фасл намудааст, барои анҷоми чунин 

пажуҳиш меҳнати зиёд карда, аз “Зафарноаи хусравӣ” маводи зарурӣ ва 

дархури матлабро гирдоварӣ кардааст, онҳоро бо ҳамдигар қиёсу муқобала 

намудааст.

Таҳқиқоти анҷомдодаи диссертант мустақилона буда, муаллифи рисола 

тавонистааст, ки ба қадри тавон забону услуби таърихномаи “Зафарномаи 

хусравӣ”-ро таҳлилу тадқиқ намояд.

Автореферати диссертатсия мазмуну муҳтавои рисоларо инъикос 

менамояд.

Дар диссертатсия дар радифи комёбиҳо боз нуктаҳои баҳснок, бархе 

иштибоҳот низ мушоҳида шуданд, ки дар оянда рафъи онҳо боиси 

болоравии ҳусни пажуҳиш хоҳад гардид.

1 .Дар қисмати “Дараҷаи омӯзиши мавзуъ” саҳму нақши муҳаққиқони 

таърихи забони адабии тоҷикӣ, мисли Н.Маъсумӣ, С.Ҳоҷиев, С.Сабзаев, ки 

роҷеъ ба забони адабии тоҷикӣ дар асрҳои Х1Х-ХХ пажуҳиш анҷом 

додаанд, баҳогузорӣ нашудааст (ниг.: с. 5-10). Ҳамчунин, дар бахши 

«Объекти таҳқиқ» унвонҷӯ зикр мекунад, ки маводро аз «Зафарноми 

хусравй» гирд овардааст, вале маълум нашуд, ки ӯ аз кадом нашр: дастхати 

АМИТ ё таҳияи профессор Н. Турсуновро ҳамчун сарчашма қарор додааст. 

Дар феҳристи адабиёт низ ин сарчашма дучор нашуд.

2 .Дар корбурди истилоҳоти забоншиносӣ дар диссертатсия ягонагӣ 

нест: ҳам аврупоӣ (суффикс, префикс, морфема...) ҳам истилоҳоти тоҷикӣ 

(пешванд, пасванд, соза...) ба назар мерасад.

З .Дар диссертатсия такрори фикр мушоҳида мешавад (ниг. с. 37, 39, 46, 

86, 89).

4 .Дар зерфасли «Вожаҳои мураккаби хоссаи асар» диссертант дар 

қатори вожаҳои хосса ҳамчунин калимаҳои мураккаби маъмул, мисли 

бӯстонсарой, сарсабз, соҳибдавлат, некахтар, ситамкашида ва ғ.-ро зикр 

мекунад (ниг. с. 130). Ҳамчунин, ба банди “Калимаҳои таркибии асар” 

диссертант ибораҳои озоди синтаксисиро ворид менамояд, ки қобили 

пазириш нест (ниг.: с. 134-136).

5 .Дар мавридҳои алоҳида муаллифи диссертатсия шефтаи зикри 

иқтибос мешавад. Чунончи, дар саҳифаҳои 74-75-уми пажуҳиш ду иқтибос 

паси ҳам зикр шудааст. Гоҳо ҳаҷми иқтибосот дароз аст (ниг. с.16). Чунин 

ҳолат дар чанд саҳифаи дигар низ ба мушоҳида мерасад.

б .Дар диссертатсия зикри адабиёт мухталиф аст: асосан, дар қавсайни 

рост насаби муаллиф, соли нашри асар ва саҳифаи китоб, гоҳо рақам ва 

саҳифаи китоб нишон дода мешавад, вале дар саҳифаи 84-уми диссертатсия 

адабиёт дар поварақ оварда шудааст.

7 .Дар диссертатсия ҷо-ҷо ғалатҳои имлоӣ, китобат ва услубӣ ба назар 

мерасанд (ниг. с. 4, 6, 10, 15, 67, 78...).

Чунин эродҳо ҷузъӣ буда, зуд ислоҳшавандаанд ва ба сифати 

диссертатсия таъсир намерасонанд.

Автореферати диссертатсия ва матолиби интишорнамудаи муаллиф, ки 

шаш адади он дар маҷаллаҳои тақризшавандаи КОА-и назди Президенти 

ҶТ ба табъ расидаанд, асоси мундариҷаи диссертатсияро инъикос 

мекунанд. Диссертатсия бо муҳиммият, навгониҳои илмӣ ва арзиши 

назариву амалиаш ба талаботи КОА-и назди Президенти ҶТ мувофиқ буда, 

муаллифи он барои дарёфти дараҷаи илмии номзади илмҳои филологӣ аз 

рӯйи ихтисоси 10.02.01. - Забони тоҷикӣ сазовор аст.

Мутобиқати тахассуси илмии довталаб ба дараҷаи илмӣ. 

Диссертатсияи Асоева Бунафша Ҷумаевна дар мавзуи «Вижагиҳои луғавию 

сарфии «Зафарномаи хусравӣ» ба талаботи бандҳои 31-35-уми Тартиби 

додани дараҷаҳои илмӣ, ки бо қарори Ҳукумати Ҷумҳурии Тоҷикистон аз 

30-юми июни соли 2021-ум, таҳти №267-ум тасдиқ шудааст, инчунин 

талаботи КОА-и назди Президенти Ҷумҳурии Тоҷикистон ҷавобгӯ буда, 

муаллифи он сазовори дарёфти дараҷаи илмии номзади илми филология аз 

рӯйи ихтисоси 10.02.01. - Забони тоҷикӣ мебошад.

Тақризи диссертатсия ва фишурдаи он дар ҷаласаи кафедраи забони 

тоҷикии МДТ-и «ДДХ ба номи академик Бобоҷон Ғафуров» бо иштироки 

14 нафар аъзои он муҳокима ва тасдиқ карда шуд.

Натиҷаи овоздиҳӣ:

Тарафдор: - 14 нафар.

Зид - нест.

Бетараф - нест.

Раиси ҷаласа:

Мудири кафедраи забони тоҷикӣ: 

номзади илмҳои филологӣ,

дотсент Олимҷонов М.О.

Эксперт:

доктори илмҳои филологй, 

профессори кафедраи забони тоҷикӣ Ҳасанзода А.А.

Котиби илмии ҷаласа:

номзади илмҳои филологӣ, дотсент Қурғонов З.Д.

«Имзоҳои профессор А.Ҳасанзода ва дотсентон М.Олимҷонов ва

З.Қурғоновро тасдиқ менамоям».

Сардори раёсати кадрҳо ва корҳои

махсуси Муассисаи давлатии

таълимии «Донишгоҳи 

давлатии Хуҷанд ба номи 

академик Бобоҷон Ғафуров» а ! 1 ӯклДлуА о

й,-

Наврӯзов Э.М.

Суроға: 735700, Ҷумҳурии Тоҷикистой, ' ^ *

ш.Хуҷанд, гузаргоҳи Мавлонбеков, 1 

тел.: (992-3422) 6-52-73;

факс: (992-3422) 6-75-18;

почта: гес1:ог@11§и.1]

